
 

 

პროფესიული კვალიფიკაციების შემუშავების და განვითარების მეთოდოლოგია 

 

მუხლი 1. ზოგადი დებულებები 

1. ეს მეთოდოლოგია ადგენს საქართველოში პროფესიის სტანდარტის, პროფესიული 

საგანმანათლებლო სტანდარტისა და მოდულის შემუშავებისა და განვითარების ძირითად 

პრინციპებს, შესაბამის პროცესებსა და პროფესიული განათლების დარგობრივი სამუშაო ჯგუფისა და 

ფოკუს ჯგუფის შექმნისა და საქმიანობის წესს. 

2. დარგობრივი საჯარო დაწესებულების მიერ პროფესიის სტანდარტის, პროფესიული 

საგანმანათლებლო სტანდარტისა და მოდულის შემუშავება და განვითარება ხორციელდება ამ 

მეთოდოლოგიით განსაზღვრული ძირითადი პრინციპების დაცვით. 

 

მუხლი 2. ტერმინთა განმარტებები 

დარგობრივი სამუშაო ჯგუფი - პროფესიის სტანდარტის, პროფესიული საგანმანათლებლო 

სტანდარტის ან/და მოდულის შემუშავების/განხილვის მიზნით შექმნილი ჯგუფი, რომელიც 

ფორმირდება ცენტრის დირექტორის ინდივიდუალური ადმინისტრაციულ-სამართლებრივი აქტით 

სწავლის სფეროების კლასიფიკატორით დადგენილი ვიწრო ან დეტალური სფეროების ან დეტალურ 

სფეროში შემავალი სწავლის სფეროების მიხედვით. 

ფოკუს ჯგუფი - პროფესიის სტანდარტის, პროფესიული საგანმანათლებლო სტანდარტის ან/და 

მოდულის შემუშავების მიზნით ფორმირებული ჯგუფი, რომელიც კომპლექტდება ამ 

მეთოდოლოგიით დადგენილი წესით დარგობრივი სამუშაო ჯგუფის შემადგენლობიდან ან გარე 

ინიციატორის მიერ. 

ექსპერტი - განათლების ექსპერტი ან/და დარგის ექსპერტი, რომელიც შესაბამისი მიმართულებით 

ფლობს სპეციალურ ცოდნას, გამოცდილებასა და კომპეტენციას და რომელთანაც ხელშეკრულებას 

აფორმებს ცენტრი. 

დარგობრივი რუკა - დოკუმენტი, რომელიც ასახავს კონკრეტული დარგის/სექტორის საქმიანობებს, 

ფუნქციებს, მოვალეობებსა და მათთან დაკავშირებულ კომპეტენციებს და გამოიყენება პროფესიული 

კვალიფიკაციების შემუშავებისა და განვითარების პროცესში სექტორული ხედვისა და სისტემური 

მიდგომის უზრუნველსაყოფად. 

დაინტერესებული მხარე - ფიზიკური ან იურიდიული პირი, მათ შორის, დამსაქმებელი, დარგობრივი 

ორგანიზაცია, სახელმწიფო უწყება, პროფესიული ასოციაცია, პროფესიული საგანმანათლებლო 

პროგრამის განმახორციელებელი საგანმანათლებლო დაწესებულება ან დარგის ექსპერტი, რომელსაც 

გააჩნია სამართლებრივი, პროფესიული ან ინსტიტუციური ინტერესი პროფესიული 

კვალიფიკაციების, პროფესიის სტანდარტის, პროფესიული საგანმანათლებლო სტანდარტის ან/და 

მოდულის შემუშავებისა და განვითარების პროცესთან მიმართებით ან მონაწილეობს აღნიშნულ 

პროცესში.  

გარე ინიციატორი - დაინტერესებული მხარე, რომელიც წარმოადგენს პროფესიის სტანდარტის, 

პროფესიული საგანმანათლებლო სტანდარტის ან/და მოდულის შემუშავების ან განვითარების 

ინიციატივას ან/და თავად უზრუნველყოფს მათი შემუშავების ან განვითარების პროცესს. 

 

 

 



 

 

მუხლი 3. პროფესიის სტანდარტის შემუშავების პროცესი 

პროფესიის სტანდარტის შემუშავების ეტაპებია: 

ა) დარგობრივი რუკის ფორმირება ან არსებული დარგობრივი რუკის ანალიზი და, საჭიროების 

შემთხვევაში, მისი განახლება; 

ბ) პროფესიული მოვალეობების, ამოცანების და ცოდნის აღწერა; 

გ) პროფესიის სტანდარტის ტექნიკური ველების შევსება; 

დ) სტანდარტიზაცია;  

ე) ვალიდაცია; 

ვ) რეგისტრაცია. 

 

მუხლი 4. დარგობრივი რუკის ფორმირება, ანალიზი და განახლება 

1. პროფესიის სტანდარტის შემუშავების საფუძველია შესაბამისი დარგობრივი რუკა და მასში 

განსაზღვრული კონკრეტული საქმიანობა/საქმიანობები. 

2. პროფესიის სტანდარტის შემუშავების პირველ ეტაპზე დარგობრივი სამუშაო ჯგუფი ახორციელებს 

დარგობრივი რუკის ფორმირებას ან არსებული დარგობრივი რუკის ანალიზსა და, საჭიროების 

შემთხვევაში, მის განახლებას. 

3. იმ შემთხვევაში, თუ პროფესიის სტანდარტის შემუშავების პროცესში ხორციელდება 

მოვალეობების რედაქტირება, მოდიფიცირებული მოვალეობა იცვლება დარგობრივი რუკის 

კონკრეტული საქმიანობისთვისაც, რათა არ დაირღვეს შინაარსობრივი კავშირი დარგობრივ რუკასა 

და პროფესიის სტანდარტს შორის. 

4. დარგობრივი რუკა უზრუნველყოფს: 

ა) დარგის ფარგლებში შესასრულებელი მოვალეობებისა და საქმიანობების იდენტიფიცირებას; 

ბ) სხვადასხვა საქმიანობისთვის საერთო მოვალეობების იდენტიფიცირებას; 

გ) დარგის ფარგლებში მიმართულებების დაზუსტებას; 

დ) დარგის ფარგლებში შესამუშავებელი პროფესიის სტანდარტების იდენტიფიცირებას; 

ე) დარგის ფარგლებში პროფესიული მომზადება-გადამზადების პროგრამების იდენტიფიცირებას;  

ვ) მომიჯნავე დარგებთან საერთო ინტერდისციპლინური პროგრამების შემუშავების ხელშეწყობას. 

5. დარგობრივი რუკის ფორმირების ან არსებული დარგობრივი რუკის ანალიზისა და განახლების 

პროცესი მოიცავს შემდეგ ეტაპებს: 

ა) მოვალეობების იდენტიფიცირება; 

ბ) მიმართულებების განსაზღვრა; 

გ) მოვალეობების დაჯგუფება; 

დ) საქმიანობების იდენტიფიცირება. 

6. დარგობრივი რუკა გადაიხედება და, საჭიროების შემთხვევაში, განახლდება შესაბამის დარგში 

გამოვლენილი საჭიროებების მიხედვით. 

 

მუხლი 5. პროფესიული საგანმანათლებლო სტანდარტის შემუშავება 

1. პროფესიული საგანმანათლებლო სტანდარტის შემუშავების ეტაპებია: 

ა) სწავლის შედეგების მატრიცის მომზადება; 

ბ) მოდულის ან მოდულების შემუშავება; 

გ) სწავლის შედეგების სწავლების დისტანციური ფორმით მიღწევის შესაძლებლობის განსაზღვრა; 



 

 

დ) მატერიალური რესურსისა და სასწავლო გარემოს განსაზღვრა; 

ე) პროფესიული საგანმანათლებლო სტანდარტის ძირითადი ნაწილის შემუშავება; 

ვ) სტანდარტიზაცია; 

ზ) ვალიდაცია; 

თ) რეგისტრაცია. 

2. სწავლის შედეგების მატრიცა ხელს უწყობს პროფესიის სტანდარტის ჩანაწერების ასახვას 

პროფესიულ საგანმანათლებლო სტანდარტში. 

3. სწავლის შედეგების მატრიცა  წარმოადგენს პროფესიული საგანმანათლებლო სტანდარტის 

შინაარსობრივი ველების შევსების დამხმარე ცხრილს და მოიცავს შემდეგ ინფორმაციას: 

ა) მოვალეობა; 

ბ) მოდული; 

გ) სწავლის შედეგები; 

დ) უნარი; 

ე) ცოდნა; 

ვ) მოდულის სწავლის შედეგები. 

4. პროფესიულ საგანმანათლებლო სტანდარტს დანართის სახით თან ერთვის ამავე სტანდარტით 

განსაზღვრული სწავლის შედეგების მიღწევისათვის რეკომენდებული მინიმალური მატერიალური 

რესურსის ჩამონათვალი მოდულების დასახელების მითითებით და სწავლის შედეგების 

დისტანციური ფორმით მიღწევის შესაძლებლობების ამსახველი ცხრილი. 

 

მუხლი 6. დარგობრივი სამუშაო ჯგუფის საქმიანობის მიზნები და ფუნქციები 

1. დარგობრივი სამუშაო ჯგუფის საქმიანობის მიზანია პროფესიული კვალიფიკაციების სისტემური 

განვითარების ხელშეწყობა, შრომის ბაზრის მოთხოვნების შესაბამისი პროფესიის სტანდარტების, 

პროფესიული საგანმანათლებლო სტანდარტებისა და მოდულების შემუშავება/განვითარება. 

2. დარგობრივი სამუშაო ჯგუფის ფუნქციებია: 

ა) საკუთარი უფლებამოსილების ფარგლებში, დარგობრივ ჭრილში კონკრეტული კომპეტენციის 

განვითარების შესაძლებლობების განსაზღვრა, რეკომენდაციების შემუშავება; 

ბ) პროფესიის სტანდარტის, პროფესიული საგანმანათლებლო სტანდარტისა და მოდულის 

შემუშავების საჭიროების შესახებ გარე ინიცირების განხილვა და შემუშავების პროცესის დაწყების 

თაობაზე გადაწყვეტილების მიღება.  

გ) სფეროების კლასიფიკატორით დადგენილ დეტალურ სფეროში შემავალი პროფესიული 

კვალიფიკაციების მიხედვით ფოკუს ჯგუფების ფორმირება; 

დ) ფოკუს ჯგუფის მიერ, ასევე გარე ინიცირების ფარგლებში, შემუშავებული პროფესიის 

სტანდარტის, პროფესიული საგანმანათლებლო სტანდარტისა და მოდულის პროექტის საბოლოო 

რედაქციის ჩამოყალიბება; 

ე) პროფესიის სტანდარტში, პროფესიული საგანმანათლებლო სტანდარტსა და მოდულში 

ცვლილებების შემუშავება; 

ვ) პროფესიის სტანდარტში, პროფესიული საგანმანათლებლო სტანდარტსა და მოდულში გარე 

ინიციატორის მიერ წარმოდგენილი ცვლილებების განხილვა; 

ზ) პროფესიის სტანდარტის, პროფესიული საგანმანათლებლო სტანდარტისა და მოდულის 

პროექტის რეგისტრაციის შესახებ რეკომენდაციების შემუშავება.  



 

 

მუხლი 7. დარგობრივი სამუშაო ჯგუფის ფორმირება 

1. ცენტრის დირექტორი ინდივიდუალური ადმინისტრაციულ-სამართლებრივი აქტით ქმნის 

დარგობრივ სამუშაო ჯგუფს სწავლის სფეროების კლასიფიკატორით დადგენილი ვიწრო ან 

დეტალური სფეროების ან დეტალურ სფეროში შემავალი სწავლის სფეროების მიხედვით. 

2. სამუშაო ჯგუფის შექმნის შესახებ ცენტრის დირექტორის ინდივიდუალური ადმინისტრაციულ-

სამართლებრივი აქტით განისაზღვრება სამუშაო ჯგუფის შემადგენლობა, თავმჯდომარე, მდივანი 

და უფლებამოსილების ვადა. 

3. სამუშაო ჯგუფის შემადგენლობაში შესაძლოა შედიოდნენ: 

ა) დარგობრივი სამინისტროების წარმომადგენლები;  

ბ) დარგობრივი ასოციაციის წევრები; 

გ) დამსაქმებელთა გაერთიანების წარმომადგენლები/დამსაქმებელთა წარმომადგენლები; 

დ) პროფესიული განათლების მასწავლებლები; 

ე) აკადემიური სფეროს წარმომადგენლები; 

ვ) რეგულირებადი პროფესიების მარეგულირებელი უწყებების წარმომადგენლები;  

ზ) ცენტრის პროფესიული განათლების ხარისხის უზრუნველყოფის სამსახურის წარდგინების 

საფუძველზე, პროფესიული საგანმანათლებლო დაწესებულებების ავტორიზაციისა და 

პროფესიული მომზადების/პროფესიული გადამზადების პროგრამის ექსპერტთა კორპუსის 

დარგობრივი კომპეტენციის მქონე წევრები. 

4. სამუშაო ჯგუფის წევრობის კანდიდატის საკვალიფიკაციო მოთხოვნებია:  

ა) დარგობრივი კომპეტენცია, რაც დასტურდება შესაბამის სფეროში ბოლო 5 წლის განმავლობაში 

მუშაობის არანაკლებ 3 წლიანი გამოცდილების დამადასტურებელი დოკუმენტით (უპირატესობა 

მიენიჭება კანდიდატს, რომელსაც აქვს სფეროში მუშაობის პრაქტიკული გამოცდილება); 

ბ) კომპიუტერული პროგრამების (Microsoft Word, Microsoft Excel) ცოდნა, რაც დასტურდება 

პროფესიულ ბიოგრაფიაში/CV-ში წარმოდგენილი ინფორმაციით; 

გ) სახელმწიფო ენის ცოდნა, რაც დასტურდება პროფესიულ ბიოგრაფიაში/CV-ში წარმოდგენილი 

ინფორმაციით; 

დ) სასურველია რომელიმე უცხოური ენის ცოდნა, რაც დასტურდება პროფესიულ ბიოგრაფიაში/CV-

ში წარმოდგენილი ინფორმაციით (უპირატესობა მიენიჭება კანდიდატს, რომელიც ფლობს 

ინგლისურ ენას). 

5. სამუშაო ჯგუფის ფორმირების მიზნით, ცენტრი წერილობით მიმართავს ამ მუხლის მე-3 პუნქტით 

განსაზღვრულ დაწესებულებებსა და ორგანიზაციებს პროფესიის სტანდარტის, პროფესიული 

საგანმანათლებლო სტანდარტის ან/და მოდულის შემუშავების პროცესში მონაწილეობისათვის 

კანდიდატის ან კანდიდატების წარდგენის მოთხოვნით. 

6. შესაბამისი დაწესებულება/ორგანიზაცია  წერილობითი ფორმით გამოხატავს მზაობას პროცესში 

მონაწილეობის თაობაზე, წარმოადგენს კანდიდატურას/კანდიდატურებს  და მათ სამუშაო 

გამოცდილების დამადასტურებელ დოკუმენტს და განახლებულ პროფესიულ ბიოგრაფიას/CV-ს 

ცენტრის მიმართვიდან 5 სამუშაო დღის ვადაში. 

 

მუხლი 8. დარგობრივი სამუშაო ჯგუფის საქმიანობა 

1. დარგობრივი სამუშაო ჯგუფის წევრთა საქმიანობის პრინციპებია: 

ა) მიუკერძოებლობა; 

ბ) ობიექტურობა; 



 

 

გ) კომპეტენტურობა; 

დ) პროფესიონალიზმი.  

2. დარგობრივი სამუშაო ჯგუფის თავმჯდომარე ხელმძღვანელობს დარგობრივ სამუშაო ჯგუფს და 

ხელმოწერით ადასტურებს სამუშაო ჯგუფის შემაჯამებელ ოქმს. 

3. სამუშაო ჯგუფის მდივნის ფუნქციაა დარგობრივი სამუშაო ჯგუფის შემაჯამებელი ოქმის 

წარმოება და ხელმოწერით დადასტურება. 

4. დარგობრივი სამუშაო ჯგუფის საქმიანობის ადმინისტრაციულ მხარდაჭერას უზრუნველყოფს 

ცენტრის კვალიფიკაციების განვითარების სამსახური.  

5. დარგობრივი სამუშაო ჯგუფის შეხვედრა შესაძლებელია ჩატარდეს სრულად დისტანციურად, 

ელექტრონული კომუნიკაციის საშუალებების გამოყენებით. 

6. სამუშაო შეხვედრა უფლებამოსილია, თუ მას ესწრება სამუშაო ჯგუფის შემადგენლობის 

ნახევარზე მეტი.  

7. სამუშაო შეხვედრაზე ჯგუფის წევრებს იწვევს და შეხვედრას უძღვება თავმჯდომარე. 

8. დარგობრივი სამუშაო ჯგუფის თავმჯდომარის გადაწყვეტილებით შესაძლებელია სამუშაო 

შეხვედრაზე მოწვეულ იქნენ შესაბამისი სფეროს სხვა ექსპერტები, პროფესიული ასოციაციის 

წარმომადგენლები, სფეროს სპეციალისტები და სხვა პირები. 

9. თავმჯდომარის არყოფნის შემთხვევაში, დამსწრე წევრების ხმათა უმრავლესობით სამუშაო 

შეხვედრის თავმჯდომარედ განისაზღვრება სამუშაო ჯგუფის წევრებიდან ერთ-ერთი. 

10. მდივნის მიერ მოვალეობის შესრულების შეუძლებლობის შემთხვევაში, მის ფუნქციებს 

თავმჯდომარის დავალებით ასრულებს ერთ-ერთი წევრი. 

 

 

მუხლი 9. დარგობრივი სამუშაო ჯგუფის მიერ გადაწყვეტილების მიღება 

1. დარგობრივი სამუშაო ჯგუფი: 

ა) იღებს გადაწყვეტილებას საკუთარი ინიციატივით ან გარე ინიცირების საფუძველზე პროფესიის 

სტანდარტის, პროფესიული საგანმანათლებლო სტანდარტისა და მოდულების 

შემუშავების/ცვლილების შეტანის თაობაზე; 

ბ) გასცემს რეკომენდაციას პროფესიის სტანდარტის, პროფესიული საგანმანათლებლო სტანდარტისა 

და მოდულის პროექტის რეგისტრაციის თაობაზე; 

გ) გასცემს რეკომენდაციას რეგისტრირებული პროფესიის სტანდარტის, პროფესიული 

საგანმანათლებლო სტანდარტისა და მოდულის მოქმედების ვადის გაგრძელების თაობაზე; 

დ) გასცემს რეკომენდაციას პროფესიის სტანდარტის, პროფესიული საგანმანათლებლო 

სტანდარტისა და მოდულის გაუქმების შესახებ; 

2.  დარგობრივი სამუშაო ჯგუფის გადაწყვეტილება მიღებულად ჩაითვლება, თუ მხარს დაუჭერს 

სამუშაო შეხვედრაზე დამსწრეთა ნახევარზე მეტი. ხმების თანაბრად განაწილების შემთხვევაში 

გადამწყვეტია სამუშაო ჯგუფის თავმჯდომარის ხმა. 

3. დარგობრივი სამუშაო ჯგუფის წევრი, რომელიც მონაწილეობდა გარე ინიცირების ფარგლებში 

შესაბამისი პროფესიის სტანდარტის, პროფესიული საგანმანათლებლო სტანდარტის ან მოდულის 

შემუშავებაში, არ არის უფლებამოსილი მონაწილეობა მიიღოს აღნიშნული დოკუმენტების შესახებ 

რეკომენდაციის მიღების მიზნით გამართულ კენჭისყრაში. 

4.  კენჭისყრაში მონაწილე დარგობრივი სამუშაო ჯგუფის წევრს არ აქვს ხმის მიცემისგან თავის 

შეკავების უფლება. 

5. დარგობრივი სამუშაო ჯგუფის მდივანი შემაჯამებელი სამუშაო შეხვედრიდან 15 სამუშაო დღის 

ვადაში ადგენს სამუშაო ჯგუფის ოქმს, რომელშიც აისახება დარგობრივი სამუშაო ჯგუფის 



 

 

საქმიანობის პროცესი, ვალიდაციის შედეგები და დარგობრივი სამუშაო ჯგუფის რეკომენდაციები.  

6. შემაჯამებელი ოქმი თავმჯდომარის და მდივნის ხელმოწერით თავმჯდომარის მიერ იგზავნება 

ცენტრის კვალიფიკაციების განვითარების სამსახურის ოფიციალურ ელ. ფოსტის მისამართზე. 

7. შემაჯამებელ ოქმს უნდა დაერთოს პროფესიის სტანდარტის, პროფესიული საგანმანათლებლო 

სტანდარტისა და მოდულის პროექტები მათი შემუშავების პროცესის ამსახველი/დამადასტურებელი 

შესაბამისი დანართებით. 

 

 

მუხლი 10. ფოკუს ჯგუფის ფორმირება 

1. დარგობრივი სამუშაო ჯგუფი ცენტრთან შეთანხმებით თავისი შემადგენლობიდან ქმნის ფოკუს 

ჯგუფს არანაკლებ 5 და არაუმეტეს 15 წევრის შემადგენლობით. 

2. ფოკუს ჯგუფი იქმნება სწავლის სფეროების კლასიფიკატორით დადგენილი დეტალურ სფეროში 

შემავალი პროფესიული კვალიფიკაციების მიხედვით.  

3. ახალი კვალიფიკაციის შემთხვევაში ფოკუს ჯგუფი იქმნება სწავლის სფეროების 

კლასიფიკატორით დადგენილი ვიწრო ან დეტალური სფეროების ან დეტალურ სფეროში შემავალი 

სწავლის სფეროების მიხედვით. 

4. ფოკუს ჯგუფის შემადგენლობა უნდა განისაზღვროს შესამუშავებელი დოკუმენტის სპეციფიკის 

გათვალისწინებით. პროფესიის სტანდარტის შემუშავების შემთხვევაში ფოკუს ჯგუფის წევრთა 

უმრავლესობას უნდა შეადგენდნენ შესაბამისი დარგის კომპეტენციის მქონე პირები, ხოლო 

პროფესიული საგანმანათლებლო სტანდარტის შემუშავების შემთხვევაში – საგანმანათლებლო 

სფეროს წარმომადგენლები. 

5. ფოკუს ჯგუფის ფორმირებისას უზრუნველყოფილ უნდა იქნეს დაინტერესებული მხარეების 

ფართო წარმომადგენლობა. 

 

 

მუხლი 11. ფოკუს ჯგუფის ფუნქციები და საქმიანობა 

1. ფოკუს ჯგუფის ფუნქციებია: 

ა) პროფესიის სტანდარტის პროექტის შემუშავება; 

ბ) პროფესიის სტანდარტის საფუძველზე სწავლის შედეგების მატრიცის გამოყენებით პროფესიული 

საგანმანათლებლო სტანდარტის/მოდულების შემუშავება; 

გ) პროფესიული საგანმანათლებლო სტანდარტისთვის მატერიალური რესურსის განსაზღვრა; 

დ) პროფესიული საგანმანათლებლო სტანდარტით განსაზღვრული მოდულების სწავლის შედეგების 

სწავლების დისტანციური ფორმით მიღწევის შესაძლებლობის განსაზღვრა. 

ე) დარგობრივი სამუშაო ჯგუფის რეკომენდაციების საფუძველზე პროექტებში შესაბამისი 

ცვლილებების განხორციელება. 

2. ფოკუს ჯგუფის შეხვედრა შესაძლებელია განხორციელდეს სრულად დისტანციურად, 

კომუნიკაციის ელექტრონული საშუალებების გამოყენებით.  

3. ფოკუს ჯგუფის მიერ შემუშავებული პროფესიის სტანდარტის, პროფესიული საგანმანათლებლო 

სტანდარტისა და მოდულის პროექტები შემდგომი განხილვისა და შესაბამისი გადაწყვეტილების/ 

რეკომენდაციის მისაღებად წარედგინება დარგობრივ სამუშაო ჯგუფს. 

 

 

 

 



 

 

მუხლი 12. ექსპერტების მონაწილეობა პროფესიის სტანდარტის, პროფესიული საგანმანათლებლო 

სტანდარტისა და მოდულის შემუშავების პროცესში.  

1.  ფოკუს ჯგუფის მუშაობას მხარდაჭერას უწევენ ცენტრის მიერ შერჩეული ექსპერტები. 

2. განათლების ექსპერტის ფუნქციებია: 

ა) ფოკუს ჯგუფის კონსულტირება კონკრეტული კვალიფიკაციის ჭრილში საერთაშორისო 

გამოცდილების ანალიზის შემუშავების პროცესში; 

ბ) ფოკუს ჯგუფის სამუშაო პროცესის  მხარდაჭერა; 

გ) ფოკუს ჯგუფის საქმიანობის ფარგლებში პროფესიის სტანდარტის, პროფესიული 

საგანმანათლებლო სტანდარტისა და მოდულის ჩანაწერების მეთოდოლოგიური გამართვა და 

სტრუქტურირება - სტანდარტის ჩანაწერების თანაბარი სიღრმისა და დეტალიზაციის 

უზრუნველყოფა; 

დ) პროფესიის სტანდარტის, პროფესიული საგანმანათლებლო სტანდარტისა და მოდულის 

პროექტის საბოლოო რედაქციით ჩამოყალიბების მიზნით დარგობრივი სამუშაო ჯგუფის 

მხარდაჭერა; 

ე) პროფესიის სტანდარტის, პროფესიული საგანმანათლებლო სტანდარტისა და მოდულის პროექტის 

ვალიდაციის პროცესში მონაწილეობა; 

ვ) ვალიდაციის შედეგების ანალიზი და ვალიდაციის ანგარიშის მომზადება. 

3. დარგის ექსპერტის ფუნქციებია:  

ა) ფოკუს ჯგუფის კონსულტირება დარგობრივი ექსპერტიზის თვალსაზრისით კონკრეტული 

კვალიფიკაციის ჭრილში საერთაშორისო გამოცდილების ანალიზის შემუშავების პროცესში; 

ბ) ფოკუს ჯგუფის მხარდაჭერა დარგობრივი ექსპერტიზის კონტექსტში; 

გ) პროფესიის სტანდარტის, პროფესიული საგანმანათლებლო სტანდარტისა და მოდულის 

პროექტის საბოლოო რედაქციით ჩამოყალიბების მიზნით დარგობრივი სამუშაო ჯგუფის 

მხარდაჭერა; 

დ) პროფესიის სტანდარტის, პროფესიული საგანმანათლებლო სტანდარტისა და მოდულის 

პროექტის ვალიდაციის პროცესში მონაწილეობა; 

ე) ვალიდაციის შედეგების ანალიზსა და ვალიდაციის ანგარიშის მომზადებაში მონაწილეობა. 

 

მუხლი 13. გარე ინიცირების საფუძვლები 

1. პროფესიის სტანდარტის, პროფესიული საგანმანათლებლო სტანდარტისა და მოდულის 

შემუშავება/განვითარება შესაძლებელია განხორციელდეს გარე ინიცირების საფუძველზე. 

2. გარე ინიციატორი შეიძლება იყოს ნებისმიერი დაინტერესებული მხარე. 

3. გარე ინიცირება შეიძლება მოიცავდეს: 

ა) პროფესიის სტანდარტის/პროფესიული საგანმანათლებლო სტანდარტის/მოდულის შემუშავების 

საჭიროების შესახებ ინიციატივის წარმოდგენას; 

ბ) პროფესიის სტანდარტის/პროფესიული საგანმანათლებლო სტანდარტის/მოდულის შემუშავების 

საჭიროების შესახებ ინიციატივის წარმოდგენასა და მათი შემუშავების პროცესის განხორციელებას. 

4. ამ მუხლის მე-3 პუნქტის „ა“ ქვეპუნქტით გათვალისწინებულ შემთხვევაში, დარგობრივი სამუშაო 

ჯგუფის მიერ დადებითი გადაწყვეტილების მიღების შემდეგ პროფესიის სტანდარტის/პროფესიული 

საგანმანათლებლო სტანდარტის/მოდულის შემუშავების პროცესს უზრუნველყოფს დარგობრივი 

სამუშაო ჯგუფი, ხოლო „ბ“ ქვეპუნქტით გათვალისწინებულ შემთხვევაში - გარე ინიციატორი, ამ 

მეთოდოლოგიის შესაბამისად. 



 

 

მუხლი 14. გარე ინიციატივის განხილვა  

1. გარე ინიციატორი ამ მეთოდოლოგიის მე-13 მუხლის მე-3 პუნქტით გათვალისწინებულ 

შემთხვევებში ვალდებულია ცენტრში წარმოადგინოს განცხადება ზოგადი ადმინისტრაციული 

კოდექსის 78-ე მუხლის მოთხოვნების შესაბამისად და დაურთოს შემდეგი დოკუმენტაცია: 

ა) პროფესიის სტანდარტის/პროფესიული საგანმანათლებლო სტანდარტის/მოდულის შემუშავების 

არგუმენტირებული ინიციატივა, რომლითაც დაასაბუთებს მის მიერ იდენტიფიცირებული 

კომპეტენციის/კვალიფიკაციის საჭიროებას და შრომის ბაზრის მოთხოვნებთან თავსებადობას; 

ბ) საერთაშორისო გამოცდილების ანალიზის დოკუმენტი. 

2. ცენტრი 3 სამუშაო დღის ვადაში ამოწმებს განცხადებაზე თანდართული დოკუმენტაციის 

შესაბამისობას ამ მუხლის პირველი პუნქტით დადგენილ მოთხოვნებთან. 

3. ხარვეზის არსებობის შემთხვევაში, ცენტრი გარე ინიციატორს განუსაზღვრავს არანაკლებ 5 და 

არაუმეტეს 10 სამუშაო დღის ვადას ხარვეზის გამოსასწორებლად.  

4. ხარვეზის არარსებობის ან მისი გამოსწორების შემდგომ გარე ინიციატორის მიერ წარმოდგენილი 

განცხადება და თანდართული დოკუმენტაცია წარედგინება დარგობრივ სამუშაო ჯგუფს, რომელიც 

მას განიხილავს 10 სამუშაო დღის ვადაში.  

5. დარგობრივი სამუშაო ჯგუფი იღებს გადაწყვეტილებას პროფესიის სტანდარტის/პროფესიული 

საგანმანათლებლო სტანდარტის/მოდულის შემუშავების თაობაზე, რომლის შესახებაც ეცნობება 

განმცხადებელს. 

 

 

მუხლი 15. გარე ინიცირების ფარგლებში პროფესიის სტანდარტის, პროფესიული საგანმანათლებლო 

სტანდარტისა და მოდულის პროექტის შემუშავების პროცესი 

1. დარგობრივი სამუშაო ჯგუფის მიერ პროფესიის სტანდარტის, პროფესიული საგანმანათლებლო 

სტანდარტისა და მოდულის შემუშავების თაობაზე დადებითი გადაწყვეტილების მიღების შემდგომ 

გარე ინიციატორი უზრუნველყოფს ფოკუს ჯგუფის შექმნას, რომლის თაობაზეც ეცნობება 

დარგობრივ სამუშაო ჯგუფს.  

2. ფოკუს ჯგუფის შექმნისას გარე ინიციატორი ვალდებულია გაითვალისწინოს ამ მეთოდოლოგიის 

მე-10 მუხლით განსაზღვრული მოთხოვნები.  

3.  გარე ინიციატორის მიერ შექმნილი ფოკუს ჯგუფის ფუნქციები განისაზღვრება ამ მეთოდოლოგიის 

მე-11 მუხლის პირველი პუნქტის შესაბამისად.  

4. დარგობრივ სამუშაო ჯგუფს უფლება აქვს, პროცესის მიმდინარეობისა და ხარისხის კონტროლის 

მიზნით, გარე ინიციატორის მიერ შექმნილ ფოკუს ჯგუფს თავისი შემადგენლობიდან დაამატოს 

არაუმეტეს 3 პირი. 

5. გარე ინიციატორი უფლებამოსილია მიმართოს ცენტრს ფოკუს ჯგუფის მხარდაჭერისთვის 

განათლების ექსპერტის გამოყოფის თაობაზე. განათლების ექსპერტთან ხელშეკრულების 

გაფორმებას უზრუნველყოფს ცენტრი. 

6. გარე ინიცირების ფარგლებში პროფესიის სტანდარტის/პროფესიული საგანმანათლებლო 

სტანდარტის/მოდულის შემუშავების პროცესი ხორციელდება დარგობრივ სამუშაო ჯგუფთან 

კოორდინაციით.  

7. დარგობრივი სამუშაო ჯგუფი უფლებამოსილია პროცესის ნებისმიერ ეტაპზე მოითხოვოს 

დამატებითი ინფორმაცია და გასცეს რეკომენდაციები პროექტის სრულყოფის მიზნით.  

8. გარე ინიცირების ფარგლებში შექმნილი ფოკუს ჯგუფის მიერ მომზადებული პროექტები, გარე 

ინიციატორის მიერ, განსახილველად წარედგინება შესაბამის დარგობრივ სამუშაო ჯგუფს. 



 

 

მუხლი 16. პროფესიის სტანდარტის, პროფესიული საგანმანათლებლო სტანდარტისა და მოდულის 

პროექტის სტანდარტიზაცია  

1. ცენტრის კვალიფიკაციების განვითარების სამსახური  ახორციელებს დარგობრივი სამუშაო 

ჯგუფის ან/და გარე ინიციატორის მიერ შემუშავებული პროფესიის სტანდარტის, პროფესიული 

საგანმანათლებლო სტანდარტისა და მოდულის პროექტის სტანდარტიზაციას.  

2. სტანდარტიზაციის პროცესში მეთოდოლოგიურად მოწმდება წარმოდგენილი დოკუმენტების 

ჩანაწერების ფორმულირებები, სიღრმე და დეტალიზაცია.  

3. სტანდარტიზაციის შედეგად გამოვლენილი ხარვეზების შემთხვევაში, პროექტები კორექტირების 

მიზნით უბრუნდება დარგობრივ სამუშაო ჯგუფს ან/და გარე ინიციატორს. 

4. დარგობრივი სამუშაო ჯგუფი ან/და გარე ინიციატორი უკუკავშირის მიღებიდან 10 სამუშაო დღის 

ვადაში წარმოადგენს კორექტირებულ პროექტებს. 

 

მუხლი 17. პროფესიის სტანდარტის, პროფესიული საგანმანათლებლო სტანდარტისა და მოდულის 

პროექტის ვალიდაცია 

1. სტანდარტიზებული პროფესიის სტანდარტის, პროფესიული საგანმანათლებლო სტანდარტისა და 

მოდულის პროექტი გადის ვალიდაციას, რომლის ფარგლებშიც ტარდება გაფართოებული საჯარო 

განხილვა დაინტერესებული მხარეების ჩართულობით. 

2. ვალიდაციის პროცესს ადმინისტრაციულ მხარდაჭერას უწევს ცენტრი. 

3. დაინტერესებულ პირთა ფართო ჩართულობისა და გამჭვირვალობის უზრუნველყოფის მიზნით, 

პროფესიის სტანდარტის, პროფესიული საგანმანათლებლო სტანდარტისა და მოდულის პროექტები 

შენიშვნების/რეკომენდაციების მიღების მიზნით არანაკლებ 5 სამუშაო დღის განმავლობაში 

განთავსდება ცენტრის ოფიციალურ ვებ-გვერდზე და, საჭიროების შემთხვევაში, შეთანხმების 

მიზნით ეგზავნება დარგობრივ საჯარო დაწესებულებას. 

4. განსახილველ დოკუმენტებთან ერთად, ცენტრის ოფიციალურ ვებგვერდზე ცენტრის 

კვალიფიკაციების განვითარების სამსახურის მიერ განთავსდება გაფართოებული საჯარო 

განხილვაში მონაწილეობის მსურველთა ელექტრონული სარეგისტრაციო ფორმა, რომელშიც 

აისახება დაინტერესებული პირის საკონტაქტო ინფორმაცია და შენიშვნები და რეკომენდაციები 

პროფესიის სტანდარტის, პროფესიული საგანმანათლებლო სტანდარტისა და მოდულის 

პროექტებთან დაკავშირებით. 

5. შენიშვნების/რეკომენდაციების მიღების დასრულებიდან 3 სამუშაო დღის ვადაში, ცენტრის 

კვალიფიკაციების განვითარების სამსახური დარგობრივ სამუშაო ჯგუფს უგზავნის შემოსულ 

შენიშვნებს/რეკომენდაციებს და 10 სამუშაო დღის ვადაში ინიშნება გაფართოებული საჯარო 

განხილვა.  

6. დეტალური ინფორმაცია გაფართოებული საჯარო განხილვის შესახებ ქვეყნდება ცენტრის 

ოფიციალურ ვებგვერდზე, ასევე ეგზავნება ელექტრონული სარეგისტრაციო ფორმით 

რეგისტრირებულ დაინტერესებულ პირებს, გარე ინიციატორს და, საჭიროების შემთხვევაში, 

დარგობრივ საჯარო დაწესებულებას.  

7. გაფართოებული საჯარო განხილვა შესაძლებელია გაიმართოს პირისპირ ან/და დისტანციურად 

კომუნიკაციის ელექტრონული საშუალებების გამოყენებით.    

8. გაფართოებული საჯარო განხილვის დასრულებიდან 5 სამუშაო დღის ვადაში ექსპერტები ადგენენ 

ვალიდაციის ანგარიშს და წარუდგენენ დარგობრივ სამუშაო ჯგუფს. 

9.  ვალიდაციის ანგარიშში მითითებული მოსაზრებების/რეკომენდაციების პროფესიის სტანდარტში, 



 

 

პროფესიული საგანმანათლებლო სტანდარტსა და მოდულში ასახვაზე გადაწყვეტილებას იღებს 

დარგობრივი სამუშაო ჯგუფი. მიღებული გადაწყვეტილება აისახება დარგობრივი სამუშაო ჯგუფის 

შემაჯამებელ ოქმში. 

 

 

მუხლი 18. პროფესიის სტანდარტის, პროფესიული საგანმანათლებლო სტანდარტისა და მოდულის 

რეგისტრაციის თაობაზე გადაწყვეტილების მიღების წესი 

1. ვალიდაციის პროცესის შემდგომ ცენტრის კვალიფიკაციების განვითარების სამსახური  

უზრუნველყოფს პროფესიის სტანდარტის, პროფესიული საგანმანათლებლო სტანდარტისა და 

მოდულის პროექტის წარდგენას ცენტრის დირექტორისთვის. 

2. პროფესიის სტანდარტის, პროფესიული საგანმანათლებლო სტანდარტისა და მოდულის 

პროექტთან ერთად ცენტრის დირექტორს წარედგინება პროექტის შემუშავების ამსახველი 

დოკუმენტაცია და პროექტის შესაბამის დარგობრივ საჯარო დაწესებულებასთან შეთანხმების 

დამადასტურებელ დოკუმენტი (არსებობის შემთხვევაში).  

3. პროფესიის სტანდარტი ცენტრის დირექტორის ინდივიდუალური ადმინისტრაციულ-

სამართლებრივი აქტით რეგისტრირდება პროფესიის სტანდარტების რეესტრში, ხოლო პროფესიულ 

საგანმანათლებლო სტანდარტი და მოდული - პროფესიული საგანმანათლებლო სტანდარტისა და 

დამოუკიდებელი მოდულის რეესტრში. 

4. ცენტრის დირექტორი უფლებამოსილია წარდგენილი პროექტები სათანადო დასაბუთებით 

დაუბრუნოს დარგობრივ სამუშაო ჯგუფს პროექტების კორექტირების ან ხელახალი შემუშავების 

მიზნით. 

5. დარგობრივი სამუშაო ჯგუფის თავმჯდომარე ცენტრის დირექტორს კორექტირებულ პროექტებს 

წარუდგენს 10 სამუშაო დღის ვადაში. 

6. ცენტრის დირექტორი უფლებამოსილია, დამატებითი წერილობითი მოსაზრების წარდგენის 

მიზნით მიმართოს ცენტრის სტრუქტურულ ერთეულებს ან სხვა დაინტერესებულ პირებს.  

 

მუხლი 19. პროფესიის სტანდარტში, პროფესიულ საგანმანათლებლო სტანდარტსა და მოდულში 

ცვლილების შეტანა და გაუქმება 

1. პროფესიის სტანდარტში, პროფესიულ საგანმანათლებლო სტანდარტსა და მოდულში 

განვითარების მიზნით ცვლილება შესაძლებელია განხორციელდეს  დარგობრივი სამუშაო ჯგუფის 

მიერ ან გარე ინიციატორის მომართვის საფუძველზე.  

2. გარე ინიციატორი პროფესიის სტანდარტის, პროფესიული საგანმანათლებლო სტანდარტის და 

მოდულის განვითარების მიზნით ცვლილების შეტანისთვის ცენტრში წარმოადგენს განცხადებას 

ზოგადი ადმინისტრაციული კოდექსის 78-ე მუხლის მოთხოვნების შესაბამისად, რომელსაც 

დაურთავს შემდეგ დოკუმენტაციას: 

ა) განსახორციელებელი ცვლილების არგუმენტირებული ინიციატივას, რომელიც უნდა მოიცავდეს 

ცვლილების აუცილებლობის დასაბუთებას, არსებული ხარვეზის ან საჭიროების აღწერას, აგრეთვე 

ცვლილების განხორციელების მოსალოდნელ შედეგებს. 

ბ) ცვლილების პროექტს. 

3. პროფესიის სტანდარტში, პროფესიულ საგანმანათლებლო სტანდარტში ან მოდულში ცვლილების 

შეტანის შესახებ განცხადება განიხილება ამ მეთოდოლოგიის მე-14 მუხლის მე-2 - მე-4 პუნქტების 

შესაბამისად.  



 

 

4. გარე ინიციატორის მიერ წარმოდგენილ არგუმენტირებულ ინიციატივას და ცვლილების პროექტს 

განიხილავს დარგობრივი სამუშაო ჯგუფი და გასცემს რეკომენდაციას რეგისტრირებულ პროფესიის 

სტანდარტში/პროფესიული საგანმანათლებლო სტანდარტში/მოდულში ცვლილების შეტანის 

თაობაზე. 

5. დარგობრივი სამუშაო ჯგუფი, საჭიროების შემთხვევაში, ქმნის ფოკუს ჯგუფს, მიმართავს ცენტრს 

ექსპერტებთან შრომითი ხელშეკრულების დადების წინადადებით.  

6. ამ მუხლის მე-5 პუნქტით გათვალისწინებულ შემთხვევაში პროფესიის სტანდარტში, პროფესიულ 

საგანმანათლებლო სტანდარტსა და მოდულში ცვლილების პროექტის შემუშავების პროცესი 

მიმდინარეობს ამ მეთოდოლოგიის შესაბამისად. 

7. ცენტრის კვალიფიკაციების განვითარების სამსახური  ახორციელებს დარგობრივი სამუშაო 

ჯგუფის მიერ შემუშავებული პროფესიის სტანდარტის, პროფესიული საგანმანათლებლო 

სტანდარტისა და მოდულის ცვლილების პროექტის სტანდარტიზაციას.  

8. სტანდარტიზებული პროფესიის სტანდარტის, პროფესიული საგანმანათლებლო სტანდარტისა და 

მოდულის ცვლილების პროექტი გადის ვალიდაციას, რომლის ფარგლებშიც ტარდება 

გაფართოებული საჯარო განხილვა დაინტერესებული მხარეების ჩართულობით. 

9.  ცენტრის კვალიფიკაციების განვითარების სამსახური  უზრუნველყოფს დარგობრივი სამუშაო 

ჯგუფის მიერ შემუშავებული პროფესიის სტანდარტის, პროფესიული საგანმანათლებლო 

სტანდარტისა და მოდულის ცვლილების პროექტის წარდგენას ცენტრის დირექტორისთვის. 

10. პროფესიის სტანდარტში ცვლილება ცენტრის დირექტორის ინდივიდუალური 

ადმინისტრაციულ-სამართლებრივი აქტით რეგისტრირდება პროფესიის სტანდარტების რეესტრში, 

ხოლო პროფესიულ საგანმანათლებლო სტანდარტსა და მოდულში ცვლილება - პროფესიული 

საგანმანათლებლო სტანდარტისა და დამოუკიდებელი მოდულის რეესტრში. 

11.  დარგობრივი სამუშაო ჯგუფი უფლებამოსილია მიმართოს ცენტრს რეკომენდაციით პროფესიის 

სტანდარტის, პროფესიული საგანმანათლებლო სტანდარტისა და მოდულის გაუქმების თაობაზე. 

12. პროფესიის სტანდარტის, პროფესიული საგანმანათლებლო სტანდარტის, მოდულის გაუქმების 

შესახებ გადაწყვეტილების მიღების შემთხვევაში განისაზღვრება მისი გაუქმების თარიღი. 

13. პროფესიის სტანდარტის გაუქმების შესახებ გადაწყვეტილება ცენტრის დირექტორის 

ინდივიდუალური ადმინისტრაციულ-სამართლებრივი აქტით რეგისტრირდება პროფესიის 

სტანდარტების რეესტრში, ხოლო პროფესიულ საგანმანათლებლო სტანდარტისა და მოდულის 

გაუქმების შესახებ გადაწყვეტილება - პროფესიული საგანმანათლებლო სტანდარტისა და 

დამოუკიდებელი მოდულის რეესტრში. 

 

მუხლი 20. ტექნიკური უზუსტობის გასწორება 

1. ცენტრი უფლებამოსილია პროფესიის სტანდარტში, პროფესიულ საგანმანათლებლო სტანდარტსა 

და მოდულში ცვლილების შეტანის გზით გაასწოროს ტექნიკური უზუსტობა. 

2. პროფესიის სტანდარტის შემთხვევაში ტექნიკური უზუსტობა შეიძლება იყოს პროფესიის 

სტანდარტის დასახელების ცვლილება, რომელიც არ იწვევს პროფესიის სტანდარტის შინაარსობრივ 

ცვლილებას, ენობრივი სისწორე, ტექსტური წყობა ან სხვა. 

3. პროფესიული საგანმანათლებლო სტანდარტის შემთხვევაში ტექნიკური უზუსტობა შეიძლება 

იყოს პროფესიული საგანმანათლებლო სტანდარტის დასახელების ცვლილება, რომელიც არ იწვევს 

მათ შინაარსობრივ ცვლილებას, ენობრივი სისწორე, ტექსტური წყობა, გამოთვლასთან 

დაკავშირებული უზუსტობა ან სხვა. 



 

 

4. ტექნიკური უზუსტობის გასწორება ხორციელდება ამ მეთოდოლოგიით გათვალისწინებული 

პროცედურების დაცვის გარეშე. 

5. პროფესიის სტანდარტში ტექნიკური უზუსტობის გასწორება ცენტრის დირექტორის 

ინდივიდუალური ადმინისტრაციულ-სამართლებრივი აქტით რეგისტრირდება პროფესიის 

სტანდარტების რეესტრში, ხოლო პროფესიულ საგანმანათლებლო სტანდარტსა და მოდულში 

ტექნიკური უზუსტობის გასწორება - პროფესიული საგანმანათლებლო სტანდარტისა და 

დამოუკიდებელი მოდულის რეესტრში. 

 

მუხლი 21. პროფესიის სტანდარტის, პროფესიული საგანმანათლებლო სტანდარტისა და 

მოდულისთვის სარეგისტრაციო ნომრის მინიჭება 

1. პროფესიის სტანდარტის/პროფესიული საგანმანათლებლო სტანდარტის/მოდულის რეესტრში 

რეგისტრაციის თაობაზე ცენტრის დირექტორი ინდივიდუალური ადმინისტრაციულ-

სამართლებრივი აქტის გამოცემის შემდგომ ცენტრის კვალიფიკაციების განვითარების სამსახური  

უზრუნველყოფს პროფესიის სტანდარტისთვის/პროფესიული საგანმანათლებლო 

სტანდარტისთვის/მოდულისთვის სარეგისტრაციო ნომრის მინიჭებას. 

2. პროფესიის სტანდარტის, პროფესიული საგანმანათლებლო სტანდარტის და მოდულის 

რეგისტრაციის სისტემა ეფუძნება განათლების საერთაშორისო სტანდარტულ კლასიფიკატორს 

(ISCED-F – 2013). 

3. პროფესიის სტანდარტის სარეგისტრაციო ნომერი მოიცავს განათლების საერთაშორისო 

სტანდარტული კლასიფიკატორის ფართო მიმართულების კოდს და პროფესიის სტანდარტის რიგით 

ნომერს. 

4. პროფესიული საგანმანათლებლო სტანდარტის სარეგისტრაციო ნომერი იმეორებს მის 

საფუძვლად არსებული პროფესიის სტანდარტის სარეგისტრაციო ნომერს და ემატება პროფესიული 

საგანმანათლებლო სტანდარტის რიგითი ნომერი. 

5. მოდულის სარეგისტრაციო ნომერი იმეორებს პროფესიული საგანმანათლებლო სტანდარტის 

სარეგისტრაციო ნომრის ციფრებს, რომლის ფარგლებშიც მტკიცდება აღნიშნული მოდული და 

ბოლოს მიეთითება მოდულის რიგით ნომერი. 

6. მოდულს, რომელიც უცვლელად გამოიყენება ორი ან რამდენიმე საგანმანათლებლო სტანდარტის 

ფარგლებში, სარეგისტრაციო ნომერი ენიჭება ერთი საგანმანათლებლო სტანდარტის ფარგლებში და 

უცვლელად გამოიყენება სხვა საგანმანათლებლო სტანდარტის მიზნებისათვის. 

7. ზოგადი მოდულები - სარეგისტრაციო ნომერი შედგება ხუთი ციფრისაგან, რომელშიც პირველი 

ორი ციფრია 11, შემდეგი ორი ციფრია 00, ხოლო ბოლო ციფრი - მოდულის რიგითი ნომერია. 

 

მუხლი 22. გარდამავალი დებულებები 

ამ მეთოდოლოგიის ამოქმედებამდე ცენტრში წარმოდგენილი ა(ა)იპ – პროფესიული უნარების 

სააგენტოს მიერ ან/და გარე ინიცირების ფარგლებში შემუშავებული პროფესიის სტანდარტისა და 

პროფესიული საგანმანათლებლო სტანდარტის პროექტები ჩაითვალოს ამ მეთოდოლოგიის 

შესაბამისად შემუშავებულად, სტანდარტიზებულად და ვალიდირებულად და რეგისტრაციასთან 

დაკავშირებით რეკომენდაციის გაცემის მიზნით წარედგინოს შესაბამის დარგობრივ სამუშაო ჯგუფს. 

